
NTNU 2035
NTNU 2035 er strategien for Noregs teknisk-naturvitskaplege universitet med 
campusar i Trondheim, Gjøvik og Ålesund. Strategien skal vise veg for vidare 
utvikling av NTNU samtidig som vi tek vare på eigenarten og integriteten vår 
som akademisk institusjon. 

Strategien byggjer på den spesielle eigenarten til NTNU. Vi er eit breiddeuniversitet 
med ein teknisk-naturvitskapleg hovudprofil, og med eit tyngdepunkt innanfor 
profesjonsutdanning. Den unike profilen til NTNU blir spegla i samfunnsoppdraget 
vårt, der tverrfaglegheit er ein viktig styrke. Kjerneoppgåvene ved NTNU er utdanning, 
forsking, kunstnarleg utviklingsarbeid, innovasjon og formidling. 

«Kunnskap for ei betre verd» er visjonen vår. Saman med visjonen er dei fire verdiane 
til NTNU, kreativ, konstruktiv, kritisk og respektfull, ein viktig del av identiteten til universi-
tetet. NTNU er eit universitet med høge ambisjonar. Strategien fremjar tre overordna 
ambisjonar som skal vere retningsgjevande for utvikling og prioriteringar i strategi- 
perioden. Dei tre ambisjonane legg vekt på ulike dimensjonar i NTNU sitt mål-bilete.  
Strategien fremjar vidare fire føresetnader, som må takast vare på for å realisere 
ambisjonane.  

NTNU 2035 er hovudstrategien til NTNU. Fakulteta, Vitskapsmuseet, campusane 
i Gjøvik og Ålesund og institutta har eigne strategiar som konkretiserer hovudstrategien. 
Hovudstrategien har ein tiårig tidshorisont og skal reviderast seinast etter seks år. 

INNLEIING  

AMBISJONAR
 
NTNU er eit universitet med høge ambisjonar. Strategien fremmar tre overordna 
ambisjonar som skal vere retningsgivande for utvikling og prioriteringar 
i strategiperioden.  

Leiande  
internasjonalt 

universitet  

Kunnskapsbasert  
og berekraftig  

samfunnsutvikling

Attraktivt  
akademisk  
fellesskap

AMBISJON

Noregs teknisk-naturvitskaplege 
universitet skal styrkje posisjonen  
sin som eit internasjonalt anerkjent 
universitet med ein tydeleg hovud-
profil. Samstundes skal vi vidareutvikle 
dei sterke fagmiljøa våre innanfor 
disiplin-, profesjons- og kunstfag.  
Denne unike kombinasjonen gjev  
oss høve til å utvikle kunnskap, 
kompetanse og studietilbod som  
er heilt i front internasjonalt.  

Vi skal vidareutvikle og byggje fleire 
verdsleiande fagmiljø. Samtidig skal  
vi leggje til rette for langsiktig forsking 
og utvikling i heile den faglege breidda  
vår. Ph.d.-kandidatane er ein viktig 
del av forskingsressursen vår, og 
doktorgradsutdanninga skal vere 
anerkjend for å halde eit høgt inter-
nasjonalt nivå. Forskingsaktiviteten vår 
skal gje eit solid grunnlag for framifrå 
utdanning, innovasjon og formidling. 

NTNU skal tilby nasjonalt og inter-
nasjonalt attraktive utdanningar som 
er forskingsbaserte, relevante og 
framtidsretta, og som blir utvikla i tett 
samspel med arbeidslivet og andre 
samfunnsaktørar. Vi skal vidareutvikle 
den utdanningsfaglege kompetansen vår 
og styrkje arbeidet med å fornye lærings-, 
undervisnings- og vurderingsformer, i 
tråd med den internasjonale kunnskaps-
fronten. Studentane skal kunne stole 
på at NTNU innfrir høge forventingar, 
og dei skal sjølve bli møtte med høge 
krav og forventingar.   

NTNU skal samarbeide tettare med 
leiande kunnskapsmiljø over heile 
verda. Dette gjer vi for å bidra til ny 
kunnskap og for å sikre høg kvalitet 
i alt vi gjer. Vi vil styrkje samarbeidet 
med utvalde internasjonale partnarar, 
og det europeiske samarbeidet skal 
framleis stå sentralt.  

NTNU skal vere eit leiande 
internasjonalt universitet 

AMBISJON

Noregs teknisk-naturvitskaplege 
universitet skal vere ein uavhengig, 
tydeleg og ansvarleg aktør som ut-
viklar, deler og formidlar kunnskap og 
kritiske perspektiv til beste for sam-
funnet. NTNU skal leggje til rette for 
møteplassar og kunnskapsdeling 
mellom samfunnet og universitetet. 
Dette styrkjer den faglege kvaliteten 
og relevansen vår.   

NTNU skal utnytte eigenarten og 
tverrfaglegheita si til å utvikle kunn-
skap som bidreg til å løyse komplekse 
samfunnsutfordringar. Gjennom 
samarbeid på tvers av fagområde 
og sektorar skal vi styrkje innsatsen 
for berekraft, velferd og verdiskaping. 
NTNU skal leggje vekt på rolla som 
samarbeidspartnar nasjonalt og 
i alle regionane der vi er til stades. 

Kreativitet, innovasjon og entreprenør-
skap skal vere kjenneteikn ved NTNU,  
og vi skal bidra til å gjere kunnskap om  
til løysingar regionalt, nasjonalt og inter-
nasjonalt. Kunnskap, teknologi, idear 
og perspektiv frå NTNU skal også bidra 
til å skape nye verksemder.  

Kandidatane er det viktigaste bidraget 
vårt til samfunnsutvikling og berekraftig 
omstilling. Kandidatane våre skal vere 
 høgt kompetente, fagleg sterke, tverr-
fagleg orienterte og godt førebudde 
på eit arbeidsliv i kontinuerleg endring. 
NTNU sine utdanningar skal bidra til 
å møte kompetansebehovet i framtida, 
og vi skal tilby fleksible og tilgjengelege 
utdanningstilbod som gjer det mogleg 
å lære gjennom heile livet.   

NTNU skal vere ein pådrivar for 
kunnskapsbasert og berekraftig 
samfunnsutvikling  

Noregs teknisk-naturvitskaplege 
universitet skal vere det mest attrak-
tive universitetet i Noreg for ambisiøse 
studentar og tilsette som søkjer fagleg  
utvikling og tilhøyrsle i eit sterkt akade-
misk fellesskap. Ved NTNU skal det  
leggjast til rette for fagleg og personleg 
utvikling og vitskapleg dialog.   

Mangfald i perspektiv og erfaringar skal 
styrkje kvaliteten i arbeidet vårt. Difor 
ønskjer vi å tiltrekkje oss menneske med 
ulik kompetanse, bakgrunn og ståstad. 
For å fremje utvikling og gje nye impulsar 
vil vi leggje til rette for mobilitet blant 
studentar og tilsette. 

Ved NTNU skal det vere rom for å for-
følgje banebrytande idear og utvikle 
kompetanse i eit ope og inkluderande 
miljø som stimulerer til nysgjerrigheit, 
tverrfagleg forståing og kritisk tenking 
– i tråd med dei akademiske tradisjonane 
våre og samfunnsoppdraget vårt.  

 

Studentane skal delta aktivt i lærings-
fellesskapet ved NTNU og bidra til 
utvikling av innhald, metodar og 
læringsformer i samspel med fagmiljøa. 
Dei skal oppleve eit læringsmiljø som  
gjev rom for fagleg fordjuping, person-
leg utvikling og sosial tilhøyrsle. Vi 
skal leggje til rette for engasjement i 
studentaktivitetar og studentfrivilligheit, 
og bidra til ein sunn studentkultur på 
tvers av campus og fagmiljø. 

Vi skal rekruttere og utvikle dyktige 
tilsette i alle stillingskategoriar, og 
tilby gode karrierevegar og utviklings-
moglegheiter. Tidlegare studentar og 
tilsette skal vere stolte ambassadørar 
for NTNU og sjå verdien av framleis 
samarbeid og kontakt.  

NTNU skal vere eit attraktivt 
akademisk fellesskap 

AMBISJON

FØRESETNADER

Lærings- og  
arbeidsmiljø 

Organisasjon  
og leiing

Infrastruktur Akademisk  
fridom

For å nå ambisjonane våre er akademisk fridom, eit godt lærings- og arbeidsmiljø, 
framifrå infrastruktur, og ein kompetent organisasjon og leiing særleg viktige 
føresetnader.   

AKADEMISK FRIDOM

NTNU vil arbeide for å sikre den akade-
miske fridomen, slik det er definert i 
universitets- og høgskulelova, som ein 
grunnleggjande føresetnad for den 
faglege aktiviteten vår. 

Vi vil hegne om sjølvstendet vårt både 
institusjonelt og for våre vitskapleg 
tilsette. Vi vil støtte høvet våre tilsette 
har til å delta i samfunnsdebatten med 
forskingsbasert kunnskap. 

Akademisk fridom inneber også at vi 
arbeider i tråd med anerkjende normer 
for reieleg framferd og kvalitet innanfor 
våre felt, og at vi har eit ansvar for å bidra 
til at andre fagmiljø etterlever dei same 
normene.   

LÆRINGS- OG 
ARBEIDSMILJØ 

Alle studentar og tilsette ved NTNU er 
forventa å bidra til gode lærings- og 
arbeidsmiljø, og leiarar har eit særskilt 
ansvar. NTNU ønskjer å tilby eit inklu-
derande og trygt miljø som fremjar 
trivsel, helse og utvikling. 

Ein god tryggleikskultur er eit sentralt 
element i forsvarlege lærings- og  
arbeidsmiljø. Det er viktig at lærings- 
miljøet gjev grunnlag for identitets-
skaping, inkludering og tilhøyrsle. 

Studentane våre skal oppleve gode 
faglege og sosiale rammer og at det 
blir lagt til rette for eit velfungerande 
studentdemokrati. Som arbeidsgjevar 
sikrar NTNU føreseielege og attraktive 
arbeidsforhold.   

FØRESETNADER 

FØRESETNADER 

INFRASTRUKTUR

 
Infrastrukturen vår, med læringsareal, 
fysiske og digitale laboratorium og sam-
lingar, er eit viktig fortrinn. Tilpassa og 
inviterande fysiske omgjevnader fremjar 
banebrytande forsking og gode lærings- 
og arbeidsprosessar. 

Dei skaper også arenaer for fagleg 
og sosialt samspel mellom studentar, 
tilsette og samfunnet rundt oss. NTNU  
må hauste erfaringar frå store campus-
utviklingsprosjekt og ta med desse i 
utviklinga av heile universitetet. 

Infrastrukturen skal vere miljømessig, 
teknisk og økonomisk berekraftig, 
moderne og funksjonell for kjerne-
verksemda. 

Langsiktig finansiering, gode proses-
sar og kompetent teknisk personell 
er føresetnader for å sikre omsyna til 
helse, miljø og tryggleik, forsvarleg 
drift, vedlikehald og oppgradering 
av infrastrukturen.   

ORGANISASJON  
OG LEIING

NTNU byggjer på ein kultur prega 
av engasjerte tilsette og studentar, 
medverknad og god leiing. Kompetente 
leiarar på alle nivå i organisasjonen 
blir sikra gjennom leiarutvikling og god 
leiarstøtte. 

Openheit, medråderett og samarbeid 
med tilsette- og studenttillitsvalde og 
verneombod, er sentralt i avgjerds-
prosessar ved NTNU. Gjennom god  
økonomistyring, føreseielege ramme-
vilkår og ein veltilpassa administrasjon 
skaper vi eit godt grunnlag for aktiviteten 
ved kvar enkelt eining. Vi vil utvikle oss 
som ein kompetent organisasjon med 
brukarvenlege og effektive støttesystem 
som blir tilpassa behova til tilsette, 
studentar og forventingane i samfunnet. 

Mangfaldet av tilsette og studentar krev 
språkleg medvit i heile organisasjonen. 
Tett samarbeid legg grunnlaget for 
utvikling av ny kunnskap. Når vi sam-
arbeider på tvers, skaper vi forståing og 
engasjement som styrkjer evna til å vere 
innovative og utvikle gode løysingar. 
NTNU vil styrkje samarbeidet på tvers av 
fagmiljø og organisatoriske einingar og 
redusere økonomiske og administrative 
barrierar for samarbeid.  

